Skyfie 1
1 Petrus 2:1-10
Die volk van God, gebou op die kosbare hoeksteen
2 Hou dan op met elke vorm van kwaad, met alle bedrog, huigelary, jaloesie en kwaadpratery. 2Soos pasgebore kindertjies smag na melk, moet julle smag na die suiwer geestelike melk, sodat julle daardeur kan opgroei en die saligheid verkry. 3Julle het immers ondervind dat die Here goed is.

4Kom na Hom toe, die lewende steen, wat deur die mense afgekeur is, maar deur God vir die ereplek uitverkies is. 5Laat julle as lewende stene opbou tot ’n geestelike huis, om ’n heilige priesterdom te wees en geestelike offers te bring wat deur Jesus Christus vir God welgevallig is. 6Daarom staan daar in die Skrif:  

“Kyk, Ek lê in Sion ’n hoekklip, uitverkies vir die ereplek. 

Wie in Hom glo, word nooit teleurgestel nie.” c  

7Julle wat glo, deel in hierdie eer, maar vir dié wat nie glo nie, geld die woorde:

“Die klip wat deur die bouers afgekeur is, juis hy het die belangrikste klip in die gebou geword” d 

8en: “’n klip waaroor ’n mens struikel en ’n rots waarteen jy jou stamp.” e 

Hulle struikel omdat hulle nie aan die woord gehoorsaam is nie. So het God dit ook vir hulle bestem.

9Julle, daarenteen, is ’n uitverkore volk, ’n koninklike priesterdom, ’n nasie wat vir God afgesonder is, die eiendomsvolk van God, die volk wat die verlossingsdade moet verkondig van Hom wat julle uit die duisternis geroep het na sy wonderbare lig. 10Julle was vroeër geen volk nie, maar nou is julle die volk van God. Julle het tóé geen barmhartigheid ontvang nie, maar nou het God aan julle barmhartigheid bewys.
Geborg deur Bybel-Media

Skyfie 2
1. Ingenooi deur God
Ons raak bewus van ons diepste behoeftes, vrae en vrese en gee ons oor aan God
Skyfie 3

Dit was vir Pierre een van die lekkerste vakansies by die see.  Die weer was perfek en die see was lekker warm, behalwe...  behalwe die sandkastele…
Elke dag het Pierre soos ’n goeie bouer sy sandkasteel gebou.  Dit was ’n kunswerk. Daar was uitkyktorings, brue oor riviere...  Maar hy was skaars klaar en nog voor hy dit vir iemand kon wys, het die strand se twee boelies laggend daar aangekom en sy sandkasteel stukkend geskop! 
Hy was baie kwaad vir hulle, maar hulle was soveel sterker as hy, hy kon niks daaraan doen nie.  Dit het vir dae so aangegaan.  Pierre sou sy sandkasteel bou en kort daarna kom skop die twee boelies die sandkasteel weer plat!  Dan stap hulle laggend daar weg.
Toe kry Pierre ’n slim plan!  Hy onthou Jesus se storie in die Bybel dat ’n wyse man sy huis op die rots bou.  Hy besluit om sy kasteel rondom ’n klein rots te bou.  Toe hy klaar is met sy pragtige kasteel, was die rots mooi toegemaak deur die sandkasteel!
Kort daarna kom die twee boelies daar aan.  Hierdie keer lag Pierre aan die binnekant. 
“Ag, moenie weer my sandkasteel platskop nie!”  het Pierre hardop geroep.
Maar die twee boelies het laggend geantwoord:  “Dink jy ons gaan na jou luister?”
Hulle het albei woes na die sandkasteel geskop, maar toe skop hulle natuurlik vas in die rots!  Hulle het geskreeu van die pyn en het huilend daar weg gehink.  
Daarna sou hulle nooit weer iemand se sandkasteel omskop nie.  Mense kon die res van die vakansie, elke dag, Pierre se sandkastele kom bewonder...  Jesus is die lewende steen waarop gelowiges se lewens gebou is - vertel Petrus vir ons.
Skyfie 4
2. Ingaan in God se tyd
Ons betree God se wêreld en gaan in God se vrede in
Skyfie 5

Die hoeksteen was vir die ou antieke bouers die heel belangrikste steen van die hele gebou.  Dit was eerste gelê – in die Noord-Oostelike hoek van die erf/area waar die gebou opgerig sou word.  Die Noord-Oostelike hoek was vir die Ou Nabye Ooste die hoek/rigting van voorspoed en guns.  Hulle het baie moeite gedoen met die opmeet van hierdie steen, want dit het die hele gebou se rigting en opmeting bepaal.
Baie keer het hulle ’n offer gebring, soos graan en wyn en olie, en dit onder die hoeksteen begrawe.  In die meer antieke tye het hulle selfs diere en in uiterste gevalle, soos vir ’n besondere gebou, soos ’n tempel, selfs ’n mens geoffer!  

[image: image2]
Vandag se hoekstene het ’n ander waarde.  Dit word iewers in ’n hoek ingebou, maar omrede inligting te gee, bv. sê dit wie die bouers was, wie die argitek was, hoe oud die gebou is en aan wie die gebou behoort.
 
Vir die kinders 
(As julle kerkgebou ’n hoeksteen het)
Stuur ’n paar kinders uit op ’n soektog na die kerkgebou se hoeksteen.  Hulle moet kom vertel waar dit in die gebou ingebou is en wat daarop geskryf staan.
Vra ook vir die kinders wat hulle dink op ons kerkgebou se hoeksteen sou staan as dit die volgende vier spasies gehad het:
 
Argitek:
 


Bouer




Jaar

 


Eienaar:



 
In 1 Kor 3 sê Paulus dat ons die tempel is!  Ons is die kerk – nie die klippe en bakstene nie.
Skyfie 6
3. Luister na God se Woord
Ons luister dieper na die Woord en ontmoet God
Skyfie 7

1 Petrus 2:1-10
Drink meer melk!
Petrus gebruik in die gedeelte ’n reeks beelde ten einde gelowiges se eie persoonlike geestelike groei (vers 1-3), asook hulle gesamentlike identiteit as geloofsgemeenskap (vers 4-10), te beskryf.

 

Oproep tot geestelike groei – drink meer melk! (vers 1-3)
In vers 1 spel Petrus uit wat dit vir gelowiges beteken om mekaar ongeveins lief te hê, soos wat hy hulle in 1:22 beveel het.  Prakties impliseer dit dat hulle moet breek met elke vorm van sonde wat hulle onderlinge gemeenskap met mekaar bedreig, naamlik kwaaddoen, bedrog, huigelary, jaloesie en kwaadpratery.  Dit wat hulle vanaf die wêreld beleef, mag nie deel van hulle alledaagse lewe as gelowiges wees nie.

 

In vers 2 tot 3 roep Petrus gelowiges op om te smag na geestelike melk.  Die presiese vertaling van logikon gala is nogal moeilik.  Dit kan naamlik as “redelike melk” of “geestelike melk” vertaal word.  Die meeste uitleggers kies vir die laaste moontlikheid.  Waarna die geestelike melk presies verwys, is ook nie seker nie.  Wat wel seker is, is dat dit anders as in Hebr. 5:12 en 1 Kor. 3:1 ons hier ’n positiewe beeld het.  Waarskynlik dui dit nie net op die Skrif of op die samekoms van gelowiges nie, maar na ervarings van God se genade en Sy liefde (die Woord en byeenkomste bemiddel wel ervarings van God).  

In vers 3 sê Petrus naamlik letterlik dat hulle “geproe het” (NAV “ondervind”) dat die Here goed is.  Hulle het met ander woorde die mees intense ervaring gehad dat God goed is (proe is die mees intense sintuig) en dit behoort hulle te laat smag na meer van God se genade en liefde en ten diepste na gemeenskap met Homself.  

Soos Michaels dit stel “In light of 1:25 there can be no doubt that the medium by which the milk is received, is the proclaimed message of the gospel, but the milk itself is more appropriately interpreted as the sustaining life of God, given in mercy to his children.” 

 

Die identiteit van die Christelike gemeenskap (vers 4-10)
· Wanneer Petrus oor die karakter en identiteit van die kerk skryf, is dit eerstens belangrik om raak te sien dat dit vir hom verweef is met wie Christus is en wat met Hom gebeur het.  Die kerk se bestaan en karakter moet daarom ten diepste Christologies verstaan word.  Die implikasie hiervan is onder andere dat gelowiges nie hul verwerping deur die wêreld moet sien as ’n teken dat God hulle verlaat het nie.  Inteendeel.  Dit bevestig dat hulle deel in Jesus se verkiesing en lot.  
2:4 – Christus is die lewende steen

2.4a – Gelowiges is lewende stene

2:5 – Gelowiges is ’n geestelike huis

2:6a – Christus is die hoeksteen van die huis

2:6b – Gelowiges moenie beskaamd wees nie

2:7a – Die hoeksteen verleen eer aan gelowiges

 

- Tweedens kan die kerk nie los van die Ou Testament verstaan word nie.  Vers 4 tot 10 is in werklikheid niks anders as ’n toepassing van die Ou Testament op die kerk nie.  In vers 6 haal Petrus uit Jesaja 28:16 aan om te verduidelik hoekom die gelowiges na Jesus, die lewende steen, moet kom en hulle tot ’n geestelike huis moet laat opbou.  In vers 7 tot 8 haal hy uit Psalm 118:22 en Jesaja 8:14 aan om te verduidelik wat die posisie is van mense wat nie in Christus glo nie, en in vers 8 spel hy die gevolge daarvan vir die ongelowiges uit.  Hulle sal struikel en val.  In vers 9 tot 10 gebruik Petrus weer verskeie beelde uit die Ou Testament om te verduidelik wat gelowiges se identiteit is.

 

Wie is die kerk?
In vers 4 tot 5 gebruik Petrus ’n nuwe beeld om die identiteit van die kerk mee te omskryf.  Hy verwys naamlik na twee bouprojekte.  Die een deur God onderneem en die ander deur ongelowiges.  In vers 4 verwys Hy na Jesus as die lewende steen.  Die beeld gaan terug na Jesus self (Mark 12:10-11; Matt 21:42-44 en Luk 20:17-18) wat die Joodse beeld van die Messias as steen of rots (Ps. 118:22-23; Jes. 8:14-15 en 28:16) op Homself van toepassing gemaak het.  In Psalm 118 was Israel die klip wat deur die ander volke verwerp en as waardeloos beskou is, maar aan wie God weer ’n plek van eer toegeken het.  

In die latere Jodedom en in die vroeë Christendom (vgl. Hd. 4:11) is “die klip” vertolk as ’n profetiese heenwysing op Christus.  As Messias is Hy deur Israel verwerp, maar deur God verhoog.  Die partisipium “lewende” dui daarop dat ‘steen’ metafories verstaan moet word.  Daarmee saam kontrasteer dit die lewe wat daardeur deur Jesus moontlik is, met die lewe wat hulle gehad het, wat na die dood lei.

 

Die kerk se karakter is van Jesus as lewende steen afgelei.  Gelowiges is naamlik elkeen soos ’n steen wat saam ’n geestelike tempel uitmaak.  Kollektief is hulle nou die ruimte waarin God se Gees woon soos in die tempel in die OT.  Verder moet hulle geestelike offers aan God bring.  Waarskynlik word hier na gebede en aanbidding verwys.  Jesus is die hoeksteen van die tempel (en nie Petrus, soos ’n mens sou kon verwag het nie).  

Destyds was ’n hoeksteen meer as ’n simboliese steen met mense se name op.  Dit was ’n reghoekige steen wat eerste gelê is, omdat dit die lyne van die gebou bepaal het.  Die hele gebou verrys volgens die lyne wat deur die hoeksteen aangedui is.  

Die kerk neem dus sy oriëntasie van Jesus af.  In die ruimte moet hulle geestelike offers aan God bring.

 

In vers 9 tot 10 word die kerk as ’n uitverkore volk (NAV) beskryf.  Meer spesifiek is hulle ’n genos eklekton – ’n uitverkore ras (dis interessant dat Petrus in vers 9 van Christene as genos – “ras”, ethnos – “nasie” en laos – “volk” praat).  Soos Israel in die OT het God Christene nou vanuit alle nasies, rasse en volke geroep om getuies van Sy dade te wees.  Hulle is nie net ter wille van hulleself gekies nie.  

As ’n nasie van priesters moet hulle soos priesters die verhouding tussen God en ander bemiddel.  Daarom moet hulle heilig leef – as ’n nasie wat vir God afgesonder is net soos wat priesters vir Hom afgesonder was.  Al behoort die hele aarde aan God, beklee hulle dus ’n spesiale plek – hulle is God se besondere besitting.  As sulks moet hulle God se verlossingsdade verkondig.  

 

Vers 10 eggo die taal van Hosea 2:23.  God se belofte om Sy afgedwaalde volk weer syne te maak, het volgens Petrus nie net in die etniese sin waar geword in die herstel van Israel nie.  Dit het waar geword in die bymekaarbring van mense uit alle nasies wat nie in die verlede deel van God se volk was nie.   [1] 
[1] Bronne
Achtemeier, P J 1996. 1 Peter (Hermeneia)
Michaels, J R 1988.  1 Peter (WBC 49).

Jacobs, K 2005. 1 Peter. (ECNT)

Groenewald, E P 1977. Die briewe van Petrus -- Die brief van Judas. 
 Skyfie 8
4. Luister na mekaar
God maak ons ’n luisterende gemeenskap en praat ook deur ander mense met ons
Skyfie 9

“Christus se volgelinge is Sy aardse adres” 

Stefan Joubert

In die rubriek ‘Godsdiens-Perspektief’ (Die Burger, 05/03/2008) skryf Stephan Joubert onder die opskrif “Christus se volgelinge is Sy aardse adres” die volgende:
 
“IEMAND vra onlangs ’n vriend van my waar die een of ander kerk is. “Sien jy die dame wat daar anderkant in die koffie restaurant sit?” sê hy. “Sy is ’n volgeling van Jesus. As jy die kerk soek, gaan praat dadelik met haar.” Aangrypend!
“Te veel mense se eerste assosiasie met die woord ‘kerk’ is met kerkgeboue; nie met diegene in daardie geboue nie. Ek is nie teen kerkgeboue gekant nie.  Allermins. Ek preek graag in plekke soos Kempton-Kruin, Faerie Glen, Moreletapark en Mosaïek. En ek moet sê, daardie klip kapel by Mosaïek in Fairland waar stilte-dienste deur die loop van die week plaasvind, ontlok elke keer diep belewenisse van God se teenwoordigheid in my.
Maar ek weet kerkgeboue is niks heiliger as enige ander plekke nie. Nogtans hoor ek steeds hoe mense praat van kerkgeboue as die ‘huis van die Here’, al trek Jesus en Paulus ’n groot streep daardeur. In Johannes 2 en 4 het Jesus aardse heilige plekke finaal oorbodig verklaar. 
Op sy beurt skryf Paulus drie keer in die Korintiër-briewe dat God nie in statiese geboue van klip en steen woon nie, maar in menslike tempels. Volgelinge van Christus is nou Sy aardse adres. God is nie staties en gebou gebonde nie, maar dinamies. Hy is aan die beweeg. Daarom is mense wat Jesus volg, Sy heeltydse nuwe adres. 
Kerkgeboue se funksie is om Sondae, wanneer die lewende huise van die Here daar besoek aflê, te verander in simfonie sale waar God geloof word. Dit moet dan gimnasiums wees waar mense se geloof sterk gemaak word. En dit moet dien as hospitale waar beseerdes se wonde deur die Gees en die Woord verbind word. 
Maar kerkwees hou volstoom aan wanneer gelowiges gedurende die week in die Here se diens staan op elke plek waar hulle hulle bevind. Alle gelowiges is immers heeltydse geroepenes in die Here se aktiewe diens.  
Die meetinstrument vir egte lewe in die kerk is nie geleë in die getal programme of aksies wat gemeentes aanbied om nog meer mense op hul perseel te kry nie, maar eerder in die vraag of diegene wat al hierdie aktiwiteite bywoon, eie bedienings het. Hiermee word bedoel: Hoeveel kerkgangers is deurlopend betrokke by verhoudings gedrewe aksies (wat nie noodwendig deur ’n leraar of kerkraad beheer word nie!), byvoorbeeld die versorging van armes en die ondersteuning van eensames, siekes, straatkinders, jong mense, bejaardes en soekendes? 
Eers wanneer mense daagliks deur Jesus se volgelinge met liefde gedien word, maak al ons besoeke aan kerkgeboue regtig sin. Dan is kerkwees van Maandag tot Sondag een groot simfonie; ’n week lange erediens tot eer van God wat nooit ophou nie. Dan word die ganse lewe ’n simfonie saal, ’n gimnasium en ’n hospitaal tot eer van God. Dan werk die kerk daagliks daar waar dit saakmaak.  
My vriend Dries Lombaard en sy vrou, Rethea, het onlangs stilweg ’n stuk kerkwees in aksie gemodelleer wat my diep aangegryp het. Ek het te wete gekom dat hy vir sy tuiswerker, Sofia, en haar man, Philip, wat op 75-jarige ouderdom vir net R500 per maand as veiligheidswag werk, help huis bou het in Hammanskraal.  Groot reën het hul shack einde verlede jaar weg gewas. Toe spring Dries-hulle in en gee hul motor vir Philip om materiaal aan te ry vir ’n nuwe plekkie. Dries en sy dogtertjie het ook Hammanskraal toe gery en hul eie weergawe van Extreme Makeover gedoen deur ’n video te neem en dit op YouTube te plaas. Hulle het ook plaaslike en oorsese vriende gevra om betrokke te raak. David MacDonald, ’n leraar vriend in die VSA, was só aangegryp deur hierdie video dat sy kerk op Kersoggend ’n spesiale kollekte ingesamel het – R40 000. Toe maak Dries nog ’n video en vertel vir Philip en Sofia van die skenking. Sofia het hardop begin huil en gesê sy sal eers die volgende dag weer kan praat. Philip het gesê dit is die eerste keer in 75 jaar dat iemand daadwerklik vir hom omgee. 
En al wat dit Dries en sy familie gekos het, was omgee harte, Jesus se gunsteling soort! As jy my dus vandag sou vra om vir jou die pad kerk toe te beduie, sal ek jou die pad na die Lombaards se huis verduidelik.”
Skyfie 10
5. Luister na ander en die tye
Ons stel onsself oop om God van onverwagse kante af te hoor
Skyfie 11

Die fliek “Life as a house”, wys op ’n kragtige manier hoe een man, George Monroe, se voorbeeld ander mense se lewens, veral die van sy seun Sam, totaal verander het. Dit wys verder vir jou as jy nie waag nie, gaan jy nie ’n verskil kan maak nie. 

Daar is ’n toneel wat dit simbolies uitbeeld.  George spring van ’n hoë krans af die see in, tot die skok en ongeloof van Sam. Daardeur sê George: ‘Ek gaan nie gewoon wees nie – ek gaan my lewe oorbou terwyl ek nog tyd het.’  Dis genade! 

Die fliek konfronteer ons met die feit – jy leef nie vir altyd nie, maak ’n verskil terwyl jy nog tyd het! Die simboliese titel van die fliek het nogal betrekking op ons as gelowiges...
Skyfie 12
6. Luister weer na God se Woord
Ons fokus op die Gees se beweging in ons hart en gedagtes

Skyfie 13

Daar was ’n student wat in talle afdelings van die lewe gesukkel het.  Hy het meestal gefrustreerd en gestres gevoel. Toe hy dit nie meer kon uithou nie, stap hy een aand in ’n nabygeleë kerkie in.  Daar het hy op en af gestap en hard met God gepraat:
“Here, hierdie wêreld wat U geskep het, is ’n gemors – orals waar ek kyk, sien ek stukkende, deurmekaar en alleen mense!”
So het hy aangehou praat, totdat hy uitgeput in een van die kerkbanke neergeplons het en hopeloos na die kruis gekyk en gesê het:  “Wel, selfs ek kan ’n beter wêreld as hierdie een maak.”
En toe hoor die jong man ’n Stem wat sy oë wyd oopgemaak het en sy mond laat oophang het:  “Dis presies wat Ek wil hê jy moet doen!”  Toe val hy op sy knieë neer en stotter:  “Ek, Here...wie’s ek nou?”
Skyfie 14
    Dis hoekom die kerk hier is, om ’n verskil in die wêreld te maak, om dit nou al ’n bietjie hemel op aarde te maak.  Miskien vra ons ook:  ‘Wie’s ons nou eintlik?’
     Skyfie 15
In sulke tye sing God vir 1 Petr 2:9,10 – dis ’n liefdeslied vir Sy kinders! 
     Skyfie 16
Miskien moet ons hoor hoe klink dit in the Word on the Street se weergawe daarvan:
“But not you. No,no,no. You are the select, royalty in the role of God’s reps to the people, an outstanding nation of ambassadors for God, You live and breath to profile and celebrate the One who picked you up out of your dark grovellings and stood you in His brilliant light. One time you had no national identity; now you’ve got the full complement of work visas and passports of God’s Nation. Once you only had what you deserved; now God’s giving you breaks you’d never have expected.”
   Skyfie 17

God fluister-sing in ons oor:  “Jy is...”
Jy is deel van ’n uitverkore volk, koninklike priesterdom, ens. 

Dit beteken jy is spesiaal - die Here het jou gekies. Dit was nie op grond van jou agtergrond óf prestasies nie, maar as gevolg van die Lewende Steen en Fondament van die kerk, Christus.  
    Skyfie 18

Daarom kan jy altyd weet: ek het ’n plek waar ek behoort!  Ek dink aan Tiemie wat in Siener in die Suburbs sê  “Ma, ’n mens wil nie soos ’n hond vrek nie, ’n mens wil van geweet wees!” Dis waar van ons. 
    Skyfie 19
Die volgende bekende storie gaan ons help om dit te snap:
Mary Ann Bird het geweet toe sy groot geword het, dat sy anders was…  Kinders het snaaks na haar gekyk en dikwels met haar gespot.  Sy is gebore met ’n haaslip, ’n skewe neusie, en het snaaks gepraat. 
Wanneer die skoolmaats, wie haar nie gespot het nie, vir haar gevra het wat met haar lip en neus gebeur het, het sy altyd vinnig geantwoord:  “Ek het deur ’n venster geval!”  Ten minste het hulle haar dan uitgelos en so was Mary Ann al hoe meer oortuig dat niemand buite haar familie vir haar ooit sou liefhê nie!
Maar in haar graad 2 jaar was haar juffrou, Mev Leonard, oor wie almal dol was!  Mev Leonard was ’n baie vriendelike, mollige vroutjie. Sy het soos ’n mamma teddiebeertjie gelyk! 
Jaarliks het hulle in die klas ’n gehoortoets gehad.  Die toets het so gewerk: elke kind kry ’n beurt om alleen by die deur te staan, hulle moes hulle een oor toe hou en dan die sin wat die juffrou aan hulle gefluister het, hardop voor die hele klas herhaal.  Byvoorbeeld as Mev Leonard sou sê: “Die lug is blou” of “Jou skoene is mooi!”, moes die kind die sin hardop herhaal het.  
Mary Ann het by die deur gaan staan en gewag vir die woorde wat sy tot vandag toe glo God in die mond van Mev Leonard gesit het…  Sewe woorde wat haar hele lewe verander het! 
Mev Leonard het gefluister:  “Ek wens jy was my klein dogtertjie!” 
Skyfie 20
Maar Christene se spesiaal-wees kom eers tot volle potensiaal as hulle as lewende steen ingemessel word – deel van die gemeenskap van gelowiges is.
Skyfie 21
Daar is die bekende storie van Sparta: 
’n Spartaanse koning het by ’n besoekende koning gespog oor die mure van Sparta. Die besoekende koning het rondgekyk, maar hy kon geen mure sien nie!  Hy het toe vir die koning van Sparta gevra:  “Waar is die mure waaroor jy so spog?”  En toe sou die koning van Sparta wys na sy soldate en sê:  “Hierdie is die mure van Sparta - elke man ’n lewende steen.” ’n Steen kry eers sy betekenis binne in sy gebou...
    Skyfie 22 
7. Fokus op wat God nou doen
Ons fokus op wat God nou doen en waarheen God ons lewe rig

    Skyfie 23-26
Flam 66 Op Vaste Fondamente

(RUBRIEK: Kontemporêr – Die Kerk / Geloof)
Musiek:   AURELIA – Samuel Wesley 1864;  gewysig Nellis van Zyl Smit/Neil Büchner, 2004
Teks:   Attie van der Colf © 1978 / 2001;  gewysig Nellis van Zyl Smit/Neil Büchner, 2004

© MAR Gospel Music Publishers
 (Opgeneem op Nuwe Lof  met Louis Brittz)
 
1.
Op vaste fondamente het God sy kerk gebou

Apostels en profete het ons dit toevertrou

Die Koning van die hemel herskep deur Woord en Gees

Verlorenes op aarde dat hul Sy volk kan wees

Hy roep uit alle volke ’n volk vir Hom tesaam

Een in geloof en werke een in Sy heil’ge Naam

Hy gee die brood die beker Hy gee die heil’ge doop

Om hulle te verseker: Ek het jul duur gekoop
 
 
Refrein:

Ja Hy lê die steen Hy is die rots

Sy fondament is vas Hy is God

O ja Hy is

Ja Hy is God
2.
O Heer skryf in ons harte dat ons dit nooit vergeet


Al pynig ons die smarte al martel ons die leed

Die kruis van ons Verlosser sluit vergesigte oop

In ’n verwarde wêreld bring dit weer vaste hoop


Refrein:
Skyfie 27
8. Antwoord met jou lewe
Ons besluit op ’n gepaste reaksie op wat God gegee/ gedoen/ gesê het

Skyfie 28
Moed om te lewe

Elna Mouton e. a.

10 Bybelstudies oor ’n ongewone gesin – 
Marta, Maria en Lasarus

c  Vgl. Jes. 28:16


d  Ps. 118:22


e  Vgl. Jes. 8:14





[image: image1][image: image3.jpg]


